
IZVJEŠTAJ SA SEMINARA
„Antidiskriminaciono pravo – primjeri iz prakse i procesno dokazivanje“
Jahorina, 5-7.12.2018. године

Centar za edukaciju sudija i javnih tužilaca u RS, u okviru Programa stručnog usavršavanja i početne obuke za 2018.godinu, u saradnji sa Centrom za edukaciju sudija i tužilaca FBiH i Fondacijom Heinrich Boll Stiftung, organizovao je seminar na temu „Antidiskriminaciono pravo – primjeri iz prakse i procesno dokazivanje“. 
Ovom seminaru prisustvovalo je 40 učesnika. Edukacija je obuhvatila nekoliko segmenata iz oblasti zabrane diskriminacije, pravne normative te primjere iz dosadašnje prakse u postupcima dokazivanja diskriminacije. U koncipiranju seminara primijenjen je interdisciplinarni pristup koji je obuhvatio pravni i sociološki aspekt diskriminacije i njene zabrane te primjere iz prakse u nacionalnom i međunarodnom okviru. 
U Srijedu 5.12. u popodnevnim satima, učesnicima seminara je predstavljena publikacija o analizi sudske prakse u Srbiji, Hrvatskoj i Bosni i Hercegovini koja nosi naziv „Suzbijanje diskriminacije: uloga pravosuđa“. 
Na samom početku prvog dana seminara, učesnicima se obratio mr.sci.Srđan Dvornik, nezavisni kosultant, po zanimanju profesor filozofije i sociologije na temu „Razlikovanje diskriminacije, (ne)pravda i etičke osnove problema diskriminacije“. On se u svom izlaganju osvrnuo na pojam diskriminacije, osnove nelegitimne diskriminacije, tipove, načine i različite stepene diskriminacije, te na sredstva protiv diskriminacije. U nastavku svog izlaganja, predavač je govorio o društvenoj dimenziji diskriminacije, ideologiji većinske dominacije, institucionalnoj i indirektnoj diskriminaciji i opravdanju za diskriminaciju. 
U nastavku seminara učesnicima se na temu „Ukleti trokut: društvena nejednakost, društvena isključenost, diskriminacija“ obratila doc.dr.sc. Antonija Petričušić, docentica na katedri za sociologiju Pravnog fakulteta u Zagrebu, koja je nakon doktorata iz prava koje je stekla na Sveučilištu u Grazu, odlučila magistrirati sociologiju i socijalnu antropologiju na Srednjoeuropskom sveučilištu u Budimpešti. U svom znanstveno-istraživačkom radu  Antonija Petručišić bavi se istraživanjem ostvarivanja ljudskih prava, a posebice prava nacionalnih manjina, te je stručnjakinja ispred Republike Hrvatske u tijelu Vijeća Europe koje nadgleda primjenu Okvirne konvencije za zaštitu nacionalnih manjina. Iako se tokom predavanja malo osvrnula i na pravni aspekt, Antonija Petričušić je uglavnom govorila o sociološkom aspektu društvene nejednakosti, društvene isključenosti i na kraju i same diskriminacije.
Nakon pauze, u drugom dijelu seminara, predavanje na temu „Utvrđivanje diskriminacije-praktična primjena testa diskriminacije i raspodjela tereta dokazivanja“ je imala prof.dr. Nevena Petrušić, profesor na Pravnom fakultetu Univerziteta u Nišu, uz napomenu da je u periodu od 2010-2015 obnašala funkciju poverenice za zaštitu ravnopravnosti. Tokom svog izlaganja, učesnike je kroz praktične primjere iz prakse i test, upoznala sa pojmovima posredne i neposredne diskriminacije, kao i sa pojmom tereta dokazivanja i fazama dokazivanja. Svoje izlaganje je završila sa praksom i stavovima Evropskog suda za ljudska prava.

Na završetku seminara prvog dana, izlaganje na temu „Sudska praksa u postupcima pred hrvatskim sudovima pokrenutim zbog diskriminacije“, imala je Dijana Kesonja iz Ureda pučke pravobraniteljice iz Rijeke. Ovo je bila prilika da se sudije i tužioci iz BH pravosuđa, upoznaju sa praksom pravosuđa Hrvatske, i da tom prilikom izmijene neka svoja iskustva i svoja mišljenja i stavove. 
Drugi dan seminara, u petak 7.12.2018.godine, započet je predavanjem Dženane Hadžiomerović, advokatice iz Sarajeva sa višedecenijskim iskustvom u radu na zaštiti i promociji ljudskih prava i zamjenskog člana Evropske komisije protiv rasizma i nesnošljivosti Vijeća Evrope, na temu „Primjenjivi standardi u sudskoj praksi u suzbijanju diskriminacije u Bosni i Hercegovini“. Nakon izložene analize ustavno-pravne zaštite od diskriminacije i njenog odnosa spram Evropske konvencije, može se zaključiti da se radi o izuzetno kompleksnom pravnom pitanju koje je u posljednje vrijeme pozitivno elaborirao Ustavni sud BiH. 

Na završetku seminara je organizovan forum i diskusija sa predavačima. 
Zaključci seminara su sljedeći:

-  da bi se suzbila diskriminacija i da bi se doprinjelo uspostavi vladavine prava, neophodno je osnažiti aktivnu ulogu sudija, koji se neće libiti tumačiti i elaborirati pravnu normu u skladu sa Ustavom i međunarodnim standardima u slučaju da je predmetna norma neprecizna ili nedorečena. 
- analizirani sudski predmeti jasno pokazuju da sudovi imaju ozbiljne teškoće u sprovođenju testa diskriminacije i primjeni pravila o prebacivanju tereta dokazivanja, a poznavanje međunarodnih standarda je na nezadovoljavajućem nivou.
- visok stepen neinformisanosti javnosti o zabrani diskriminacije i načinima prijavljivanja diskriminacije.

- potrebna kontinuirana edukacija nosilaca pravosudnih funkcija.

U Banjaluci, 10.12.2018. godine                                                                             Podnosilac Izvještaja:
            Rufa Mujičić
Viši stručni saradnik

